
GOUVÈNÈ HOCHUL ANONSE KANTITE REKÒ NAN TRANSPÒ PASAJE NAN 
METWO AVÈK 4.6 MILYON PASAJE, EPI PI BON NOVANM POU PÈFÒMANS 

METWO A  
  

Metwo a te atenn rekò youn apre lòt pou kantite transpò pasaje depi aprè 
pandemi an, kote li te transpòte plis pase 4.6 milyon moun nan dat 3 ak 4 desanm  

  
Metwo a reyalize pi bon pèfòmans istorik alè li nan mwa novanm  

  
94 pousan vwayaj nan metwo ak otobis yo fèt ak pèman san kontak  

  
  
Gouvènè Kathy Hochul anonse jodi a ke Metwo Vil Nouyòk te depase 4.6 milyon 
pasaje, sa ki etabli yon rekò frekantasyon depi aprè pandemi an, pandan l ap atenn yon 
rekò pou pèfòmans alè nan novanm ak yon pousantaj 84.4 pousan — pi bon nwa 
novanm depi pandemi an. Mèkredi 3 desanm, 4.61 milyon kliyan te pran metwo e jedi 4 
desanm 4.63 milyon kliyan te pran metwo. Toulede jou yo depase ansyen rekò ki te fèt 
29 oktòb 2025 lan ak 4.6 milyon kliyan metwo, e yo te ogmante 6 pousan konpare ak 
menm dat yo an 2024. Etap enpòtan sa yo vini alòske 94 pousan vwayaj metwo ak 
otobis yo kounye a peye ak nouvo sistèm san kontak (tap and ride) MTA a.  
  
"Metwo a se eleman vital pou Vil Nouyòk, e gras ak envestisman nou yo nan sekirite ak 
fyabilite, transpò pasaje yo kontinye retounen ak fòs," Gouvènè Hochul te deklare. 
"Nou konnen travay nou lwen fini, e se poutèt sa n ap envesti nan nouvo machin 
metwo, siyal ki modènize, e zouti tankou kamera ak fòs de lòd pou asire sekirite pasaje 
yo. Metwo a deja pi bon mwayen pou deplase, e gras ak envestisman sa yo, n ap fè l 
vin pi bon pase sa te janm ye anvan."  
  
Rekò OTP novanm lan elaji tandans gwo pèfòmans istorik metwo a an 2025. Pèfòmans 
alè metwo a te atenn 85 pousan nan septanm — ki se pi bon septanm nan listwa 
modèn — pandan li kenbe 85.1 pousan nan out, ki te pi bon out nan dis dènye ane yo, 
epi mete sou rekò 85.2 pousan mwa me a, ki se OTP ki pi wo ki anrejistre ki pa 
pandemik. Amelyorasyon sa yo koresponn ansanm ak ogmantasyon sèvis sou liy A ak 
liy L yo, sa ki diminye tan datant pou plis pase 100,000 pasaje nan jou lasemèn. 
Kòmanse lendi 8 desanm, sèvis nan lè ki ajite yo ap ogmante tou sou liy M nan.  
  



Prezidan ak Direktè Egzekitif Jeneral MTA, Janno Lieber, te deklare, "Se pa yon 
sekrè: transpò piblik se pi bon mwayen pou deplase nan Nouyòk. Lè metwo nou yo an 
sekirite, souvan, epi fyab moun yo ap itilize yo plis toujou. Se sa ki rive, e rekò yo ap 
kontinye vini."  
  
Prezidan Transpò Piblik Vil Nouyòk, Demetrius Crichlow, te deklare, "Lè nou atenn 
4.6 milyon pasaje metwo pandan n ap reyalize yon lòt etap enpòtan nan pèfòmans alè, 
sa montre ankò yon lòt fwa lè w bay yon sèvis ki an sekirite epi ki fyab, pasaje yo ap 
itilize l. Nou detèmine pou n kenbe dinamik sa a nan ane 2026, pandan n ap kontinye 
pwomouvwa tout opòtinite ki disponib pou pasaje yo pou yo kapab kòmanse itilize 
sistèm san kontak la san pwoblèm."  
  
Direktè Sèvis Kliyan MTA, Shanifah Rieara, te deklare, "Nouyòkè yo adopte sistèm 
san kontak la, e nou fyè wè ke pandan deplizanpli moun ap retounen nan vil la, yo 
chwazi transpò piblik. Pandan fen vant MetroCard la ap pwoche, n ap konsantre pou 
atenn 6 pousan ki rete yo pou fè chanjman an epi debloke avantaj ak komodite teknoloji 
san kontak la."  
  
Nan efò pou fasilite tranzisyon an nan sistèm san kontak la, MTA a te lanse yon 
distribisyon kat OMNY nan dat 18 novanm ki sot pase a, kote 400 premye kliyan nan 
chak Sant Sèvis Kliyan te kapab transfere balans MetroCard yo nan kat OMNY yo san 
frè. Kat OMNY san frè sa yo disponib kounye a nan nèf Sant Sèvis Kliyan sa yo 
jiskaske estòk yo fini:  

• 125 St 4 5 6  
• 161 St-Yankee Stadium B D 4  
• 168 St-Broadway A C 1  
• E. 177 St-Parkchester 6  
• Fordham Rd BD  
• Myrtle Av J M Z  
• St. George, Staten Island Railway (SIR)  
• Stillwell Av-Coney Island D F N Q  
• Sutphin Blvd F  

  
Disi fen ane a, katòz nouvo Sant Sèvis Kliyan pral ouvri nan plizyè kote atravè Bronx, 
Brooklyn, Manhattan ak Queens. Premye 400 kliyan ki vizite nouvo Sant Sèvis Kliyan 
sa yo epi ki transfere balans MetroCard yo sou OMNY pral kapab resevwa tou kat 
OMNY pwomosyonèl san frè yo.  
  
Jan sa te anonse nan mas la, dènye jou pou achte oswa rechaje yon MetroCard ap 31 
desanm 2025, e yo p ap aksepte MetroCard yo rive nan mitan 2026. Malgre sistèm 
pèman san kontak la pa mande yon kat OMNY e li pèmèt pasaje yo peye tikè yo 
dirèkteman ak pòtfèy dijital ak kat labank san kontak, kliyan yo ap jwenn li de fwa pi fasil 
pou achte oswa rechaje yon kat OMNY gras ak yon gwo rezo vant OMNY ki kounye a 
gen 2,700 lokal — plis pase de fwa kantite lokal vant patnè MetroCard yo.  

MTA a enstale tou 980 distribitè otomatik kat OMNY atravè 472 estasyon metwo. Epi, 
sa pa gen lontan, yo te pataje yon lis 102 opòtinite pou manm piblik la k ap viv nan zòn 
ki depann de bis pou yo transfere balans MetroCard yo sou kat OMNY yo pou sila yo ki 
chwazi itilize kat fizik la.  
  
Lè yo elimine vant MetroCard la epi yo chanje nèt pou yo sèvi ak yon sèl metòd pou 
kolekte tikè, MTA a espere ekonomize omwen 20 milyon dola chak ane nan depans ki 
gen rapò ak pwodiksyon ak distribisyon MetroCard; reparasyon distribitè otomatik; ak 
koleksyon ak jesyon lajan kach. Chanjman pou yon peman san kontak ouvri tou 
potansyèl pou nouvo pwomosyon ak rabè sou pri tikè ki fasil pou kliyan.  

